
                                     Dis ongelooflik hoe vinnig hierdie jaar verbyvlieg en dat 
                                     ons reeds by Augustus staan! Maar soos hulle sê – die               
                                     tyd vlieg as jy die lewe geniet en hard werk. En dit was 
                                     regtig ’n paar besige maande hier by ons. 
                                     
                                     So byvoorbeeld is ons nuwe begroting vir die finansiële 
                                     jaar 2025/2026 geïmplementeer en begrotingbesteding 
                                     het op 1 Julie begin; ons het verskeie nasionale en 
                                     provinsiale ministers ontvang vir spesiale projekte en
die oorhandiging van fondse; ons het ons jeug met spesiale Jeugdag-
projekte en -aktiwiteite gevier; Raadslede en amptenare het munisipale
werkswinkels, forums en berade bygewoon; en dies meer. Die Raad is ook
terug ná ’n kort informele reses wat met die skoolvakansie saamgeloop het. 

Maar ons het ook pret en plesier gehad met Kersfees in die Winter – en ’n
fyn lagie sneeu op die bergpieke daarby! Ek wil graag vir Tulbagh Toerisme
en hul reëlingskomitee gelukwens met nog ’n wonderlike Tulbagh Kersfees
in die Winter wat die dorp letterlik in Junie laat glinster het. Dit was ’n
wonderlike geleentheid om plaaslike produkte en dienste ten toon te stel,
en om die dorp, sy ondernemings en entrepreneurs en Witzenberg as
geheel ’n finansiële hupstoot te gee. Dankie vir die ekstra Kersfees-
seëninge!

Ons het in onlangse maande twee groot projekte voltooi: Die nuwe
Tulbagh-sandfilters en die multimiljoen-pyplynprojek wat Wolseley en die
omliggende areas dek. Dié omgewing kan dus verseker wees van
volhoubare watervoorsiening. 

Die realisering van sulke groot mylpale laat my uitsien na wat ons in die
volgende helfte van hierdie jaar sal bereik! Seënwense.

NUUSBRIEF
JULIE - AUGUSTUS 2025

Witzenberg ondersteun
plaaslike voedingskemas 
Die Uitvoerende Burgemeester,
Raadslid Trevor Abrahams, het
gedurende Julie as ’n blyk van
mededeelsaamheid leiding
geneem met die uitdeel van
niebederfbare bestanddele aan
funksionerende en kwalifi-
serende liefdadigheidorgani-
sasies in die munisipale gebied.
Die inisiatief is bedoel om veral
plaaslike sopkombuise te
ondersteun met volhoubare
pogings om seker te maak dat
ons mense gevoed word. Dit is
’n jaarlikse inisiatief van die
munisipaliteit wat in same-
werking met die Kantoor van
die Uitvoerende Burgemeester
plaasvind. Kwalifiserende
liefdadigheid-organisasies word
aangemoedig om in die
toekoms aansoek te doen.

Van die Burgemeester se lessenaar

MMANDELA-DAG 2025: Uitvoerende Burgemeester Trevor Abrahams het op Mandela-
dag, 18 Julie, by die 6,7 km-staptog in Bella Vista aangesluit. Die geleentheid is in
vennootskap met verskeie belanghebbendes gereël. ’n Groot groep deelnemers het
opgedaag en ’n wonderlike gemeenskapsgevoel gedeel, onder meer deur die skenking
van komberse. Burgemeester Abrahams het namens Witzenberg Munisipaliteit ’n groot
aantal komberse aan die projek geskenk.



Munisipaliteit verleen goedkeuring vir die
begroting en hersiene GOP  2025/2026
Die Munisipale Raad van Witzenberg het tydens ’n raadsvergadering op 30 Mei die
munisipale begroting van R1,009 miljard vir die finansiële jaar 2025/2026
goedgekeur, asook die hersiene Geïntegreerde Ontwikkelingsplan (GOP) vir
dieselfde tydperk en gepaardgaande finansiële en begrotingsverwante beleide. 

Die begroting en verwante dokumente is op 31 Maart 2025 by 'n raadsvergadering
ter tafel gelê. 'n Advertensie wat die gemeenskap oor die genoemde dokumente op
die munisipale webwerf inlig en kommentaar uitnooi, is op 4 April 2025 in 'n
plaaslike koerant geplaas. Daar is spesifiek in die advertensie genoem dat
elektrisiteitstariewe aangepas word in terme van die koste van voorsieningstudie.
Die aanvaarde begroting weerspieël die munisipaliteit se volgehoue verbintenis tot
verantwoordelike finansiële bestuur, doeltreffende dienslewering en volhoubare
ontwikkeling. Dit sluit ook aangeduide vooruitskattings vir die finansiële jaar
2026/2027 en 2027/2028 in.

Verder het die Raad die implementering van eiendomsbelasting, munisipale
belasting, tariewe en heffings soos uiteengesit in die betrokke bylaes vir die
finansiële jaar 2025/2026 goedgekeur. Prestasiedoelwitte gekoppel aan inkomste-
invordering en uitgawes per begrotingspos is ook formeel aanvaar om
verantwoordbaarheid en deursigtigheid in munisipale bedrywighede te ondersteun.
Die begroting met een oogopslag:

Tariewe het gestyg in ooreenstemming met begrote verhogings in kostekom-
ponente soos grootmaataankope van elektrisiteit, en salarisse en lone.
Water +5%; Inkomste uit eiendomsbelasting 8%; Vullisverwydering +5%.
Die eerste R150 000 waarde van sekere eiendomme bly vrygestel van
eiendomsbelasting.
'n Studie oor die elektrisiteitskoste van voorsieningstariewe is deur die
Munisipaliteit onderneem, en die tariewe is vanaf 1 Julie 2025. Die voorgestelde
tariewe is deur NERSA goedgekeur. Daar word beraam dat die elektrisiteitskoste
vir 'n residensiële verbruiker met 'n kredietmeter, 60 Amp-aansluiting en 'n
elektrisiteitsrekening van 800 kWh per maand met 11.3% sal styg. Gelukkig het
NERSA die voorafbetaalde elektrisiteitstariewe sonder enige vaste koste
goedgekeur.
Grootmaat-aankope by Eskom sal met 11.32% verhoog.

Die goedgekeurde begroting en GOP-dokumente is op die munisipaliteit se
webwerf by www.witzenberg.gov.za, asook by alle munisipale kantore beskikbaar.

PROVINSIALE
BEFONDSING VIR
SPORTFASILITEITE
Die Wes-Kaapse LUR vir Kultuursake en
Sport het onlangs ’n tjek aan die
Uitvoerende Burgemeester, Raadslid Trevor
Abrahams, oorhandig. Die
toewysingsbefondsing ten bedrae van
R957 227.63 sal gebruik word om die
sportfasiliteite in Bella Vista op te gradeer.
Die samewerking tussen die munisipaliteit
en die provinsiale regering is ’n belegging
in sportinfrastruktuur vir jongmense en
ander inwoners van Witzenberg. 



Toegerus vir die winter: 
Bly veilig, bly ingelig
As deel van ons voortdurende pogings om dié winter
gemeenskapsveiligheid te versterk, deel die Witzenberg
Brandweer- en Rampbestuursafdeling die volgende
belangrike veiligheidswenke:

Huishoudelike brandveiligheid –
Wees ekstra versigtig wanneer verwarmingstoestelle
(verwarmers, paraffienstowe, kerse) gebruik word.
Moenie oop vlamme of verwarmers sonder toesig laat
nie, veral wanneer dit slaaptyd is.
Hou vlambare materiaal weg van hittebronne.
Maak seker dat elektriese drade nie beskadig of
uitgerafel is nie.
Moet nooit ’n oond gebruik om die huis te verhit nie.
Moenie die verwarmer met ’n verlengkoord inprop
nie, want dit kan oorverhit en ’n brand veroorsaak.
Voorkom CO-vergiftiging – moenie ’n kragopwekker
binne die huis of in ’n geslote area soos ’n motorhuis
laat loop nie.

Vir munisipale inligting en nuus - ‘Like’ ons blad op  Facebook: Witzenberg Municipality - Official

 



Tulbagh Kersfees in Winter ‘ 25 was vuurwarm!

Lees meer op die Facebook-blad: Christmas in Winter - Tulbagh 

https://www.facebook.com/ChristmasinWinterTulbagh

